MINUTI  

KAMRA TAD-DEPUTATI

IL-ĦDAX-IL PARLAMENT

KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA

LAQGĦA NRU. 19

L-Erbgħa, 19 ta' Settembru, 2012.

Il-Kumitat tal-Kontijiet dwar l-Uffiċċju Nazzjonali tal-Verifika ltaqa' fil-Palazz, il-Belt Valletta, fin-12:35 p.m. 

L-Onor. Tonio Borg, Viċi Prim Ministru u Ministru għall-Affarijiet Barranin ippreseda.

PREŻENTI

L-Onor. Philip Mifsud; l-Onor. Charles Mangion; l-Onor. Jesmond Mugliett; l-Onor. Jason Azzopardi (Ministru għall-Kompetizzjoni Ġusta, Negozji Żgħar u l-Konsumatur) (Membru nominat mill-Prim Ministru); u l-Onor. Evarist Bartolo (Membru nominat mill-Kap tal-Oppożizzjoni) kienu preżenti. 

MINUTI

Il-Minuti tal-Laqgħa Nru. 18 li saret fid-9 ta’ Lulju, 2012, kienu konfermati.

Fil-bidu tal-laqgħa ċ-Chairman informa lill-Kumitat li kienet saret talba mill-media sabiex jinġibdu filmati tal-ewwel ftit minuti tal-laqgħa u staqsa jekk kienx hemm qbil.  Il-Kumitat qabel. 
RIŻOLUZZJONI DWAR TRASFERIMENT TA’ PROPRJETÀ LILL-PROVINĊJA TAL-PATRIJIET AGOSTINJANI

Il-Ministru Jason Azzopardi, ressaq din ir-riżoluzzjoni: 

“Billi huwa l-impenn ta’ dan il-Gvern, li jiżgura li l-poplu tagħna jkollu l-aqwa servizzi ta’ edukazzjoni u taħriġ;

Billi l-Gvern jagħraf l-importanza kbira tal-kontribut mogħti mill-Knisja u s-settur privat fil-qasam edukattiv;

Billi l-Gvern jirrikonoxxi li dan il-kontribut huwa parti sħiħa mill-infrastruttura edukattiva ta’ pajjiżna; u

Billi ntlaħaq ftehim bejn il-Gvern u l-Provinċja Maltija tal-Patrijiet Agostinjani ħalli l-estensjoni tal-Kulleġġ Santu Wistin f’tal-Pietà tkun tista’ ssir fiċ-ċirkostanzi li żviluppaw;

Għalhekk, billi l-Gvern tar-Repubblika ta’ Malta għandu l-ħsieb jgħaddi b’ċens il-binja li qabel kienet il-Medical School f’tal-Pietà sabiex il-Provinċja Maltija tal-Patrijiet Agostinjani jkunu jistgħu jagħmlu l-estensjoni tal-iskola f’din il-proprjetà, taħt il-kundizzjonijiet;

a)  Li l-Provinċja Maltija tal-Patrijiet Agostinjani jagħtu b’ċens l-art proprjetà tagħhom fejn kienu se jibnu l-estensjoni lill-Gvern;

b)  Il-Gvern jagħti lura b’subċens lill-Provinċja Maltija tal-Patrijiet Agostinjani l-art fejn il-Provinċja kienu se jibnu l-estensjoni taħt il-kundizzjoni li ma jsirx żvilupp ta’ bini;
c)  Il-Gvern jagħti l-użu ta’ parkeġġ lill-Provinċja Maltija tal-Patrijiet Agostinjani fil-Car Park li jinsab quddiem il-Medical School.

U billi huwa maħsub fil-paragrafu (d) tas-sub-artikolu (1) tal-artikolu 3 tal-Kapitolu 268 tal-Att dwar it-Trasferiment ta’ Artijiet tal-Gvern li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ filwaqt tat-trasferiment;

U billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati;

Għalhekk huwa b’dan riżolut li l-art bil-bini tal-Medical School f’tal-Pietà taħt il-kundizzjonijiet imsemmija (a), (b) u (c) hawn fuq u kif deskritt aħjar fl-abbozz tal-ftehim li jinsab imqiegħed fuq il-Mejda tal-Kamra tiġi mogħtija lill-Provinċja Maltija tal-Patrijiet Agostinjani għaż-żmien, għall-iskopijiet u skont il-pattijiet u kundizzjonijiet imsemmija fl-istess abbozz.”.
Fuq suġġeriment tal-Onor. Charles Mangion, il-Ministru Jason Azzopardi ressaq din l-emenda verbali “A”:

“Fi klawsola 23 tal-kuntratt minflok il-kliem “In the event of a transfer of the Emphytheutical Site” għandu jidħol il-kliem “In the event of a transfer or lease of the Emphytheutical Site”.”.
U fuq suġġeriment tal-Onor. Jesmond Mugliett, il-Ministru Jason Azzopardi ressaq din l-emenda verbali “B”:
“Fl-aħħar parti tal-aħħar paragrafu ta’ paragrafu (1) tat-Tielet Parti tal-kuntratt minflok il-kliem “which do not involve construction above ground level.” għandhom jidħlu l-kliem “which do not involve construction above the level of Triq Zammit Clapp fronting the site.”.”.
Fuq nota ġenerali l-Onor. Philip Mifsud issuġġerixxa li d-Dipartiment tal-Artijiet jistabbilixxi proċedura fejn meta jinqalgħu sitwazzjonijiet ta’ trasferiment ta’ art ikun hemm parametri miktuba u stabbiliti li jiddefinixxu liema proċess wieħed għandu jirrikorri għalih, jekk huwiex dak ta’ riżoluzzjoni parlamentari jew inkella dak ta’ tender.  Huwa talab sabiex malli jkun hemm draft jew abbozz ta’ dawn il-parametri, il-Kumitat jingħata kopja.   
Iċ-Chairman qal li jkun tajjeb li jkun hemm xi ħaġa bil-miktub fuq dawn il-linji mbagħad sta għall-Gvern sabiex japprovahom jew jibdilhom.  Huwa talab lill-Ministru għall-Kompetizzjoni Ġusta, Negozji Żgħar u l-Konsumatur sabiex jieħu in konsiderazzjoni dan is-suġġeriment u malli jkunu lesti l-parametri jressaqhom quddiem il-Kumitat.  

Wara diskussjoni dwar ir-riżoluzzjoni li fiha ħadu sehem ukoll is-Sur Albert Mamo, Kummissarju tal-Artijiet u l-Avukat Arthur Galea Salomone, avukat tal-Provinċja Agostinjana, iċ-Chairman għadda sabiex ipoġġi l-mistoqsija fuq l-emendi verbali “A” u “B”.  L-emendi verbali “A” u “B” għaddew b’mod unanimu.  
Iċ-Chairman imbagħad għadda sabiex poġġa l-mistoqsija fuq ir-riżoluzzjoni kif emendata.  Din ukoll għaddiet b’mod unanimu u għalhekk, skond Kapitlu 268 tal-Liġijiet ta’ Malta, din kellha tiġi riferita lill-Kamra għall-vot mingħajr diskussjoni.

Fis-1:13 p.m. il-Kumitat aġġorna għal nhar l-Erbgħa, 3 ta’ Ottubru, 2012 fis-6:00p.m.

